
ᑎᑎᕋᖅᑐᖅ 

ᓈᑎᐊ ᓴᒻᒧᖅᑐᖅ

ᑎᕆᒃᑯᑦ ᐃᓚᒌᑦ ᐊᐅᓪᓚᖅᓯᒪᔅᓲᔭᕋᑖᕐᒪᑕ. ᑎᕆ ᐊᓕᐊᓇᐃᒍᓱᒃᑐᖅ 
ᐊᖏᕐᕋᕋᒥ. ᐱᖃᓐᓇᕆᔭᓂ ᑕᑯᔪᒪᓪᓕᑦᑎᐊᖅᑕᖏᑦ! 

ᐊᑯᓂᒍᓱᑦᑎᐊᖅᑐᖅ ᐱᖃᓐᓇᕆᔭᓂ ᐅᓂᒃᑳᕐᕕᒋᓂᐊᕋᒥᒋᑦ ᐃᓚᒌᑦ 
ᖃᓄᐃᓕᐅᖃᑦᑕᓚᐅᕐᓂᖏᓐᓂᒃ ᐊᐅᓪᓚᖅᓯᒪᓪᓗᒋᑦ. 

ᑎᕆᐅᑉ ᐱᖃᓐᓇᕆᔭᖏᑦ ᐱᓱᔪᒃᓯᒪᔪᑦ ᓄᓇᒥ ᑕᑯᕙᐃᑦ. 
ᐅᒥᖕᒪᒃ ᓴᓂᒧᑦ ᐊᒃᓴᑳᔪᖅ. 

ᑐᒃᑐ ᑕᐅᑐᒃᑐᖅ ᑕᕐᕆᓕᑭᓵᓂᒃ. 
ᐅᑲᓕᖅ ᓇᓄᕐᓗ ᐅᔭᕋᓛᓂᒃ ᐱᙳᐊᖅᑑᒃ.

ᑎᕆᒥᒃ ᑕᑯᒐᒥᒃ ᐅᓪᓚᒃᓯᔪᐃᓐᓇᐅᕗᑦ. ᐊᓕᐊᓇᐃᒍᓱᖕᒪᑕ.

ᑎᕆ ᖁᕕᐊᓱᒃᖢᓂ ᐅᖅᑲᖅᐳᖅ “ᐊᓲᔪᓯ, ᑎᑭᑦᑐᖓ!”

ᐅᑲᓕᖅ ᒥᓯᒃᑕᖅᖢᓂ ᐅᖃᖅᐳᖅ “ᐊᖏᕐᕋᑦᑎᐊᕆᑦ, ᑎᕆ!” 

“ᐅᖓᓕᓚᐅᖅᐳᒍᑦ ᐃᓕᖕᓂᒃ!” ᓇᓄᖅ ᐅᖃᖅᐳᖅ

ᐃᕿᑦᑎᔪᐃᓐᓇᐅᓪᓗᑎᒡᓗ ᑎᕆᒥᒃ. 

ᑎᕆᓗ ᐊᒡᒋᖅᑐᒥᒃ ᐅᔾᔨᕈᓱᓕᖅᖢᓂ ᐋᓪᓚᔪᐊᕆᔭᒥᓂᒃ. 

ᐊᒡᒋᕋᑖᖅᑐᕐᓗ ᐅᖃᖅᖢᓂ “ᐊᓲᔪᓯ!” ᑭᐅᒪᔭᐅᓪᓗᓂᓗ 
ᑖᒃᑯᓄᖓ “ᐊᓲᔪᑎᑦ”. . .ᑎᕆ ᑭᐅᖏᑦᑐᑐᐊᖑᓪᓗᓂ. 

“ᓇᑦᑎᖅ, ᐅᓇ ᑎᕆ. ᑎᕆ, ᐅᓇ ᓇᑦᑎᖅ. ᓇᑦᑎᖅ 
ᓅᕋᑕᕐᓂᑯ ᑕᒪᐅᖓ,” ᐅᒥᖕᒪᒃ ᐅᖃᖅᐳᖅ. “ᓇᑦᑎᖅ, ᑖᓐᓇ 

ᑕᕝᕙ ᐱᖃᓐᓇᕆᔭᕗᑦ ᐅᖃᐅᓯᕆᖃᑦᑕᓚᐅᖅᑕᕗᑦ.” 
ᓇᑦᑎᖅ ᐅᖃᓪᓛᓪᓗᓂ. “ᐊᓲᔪᑎᑦ ᑎᕆ! ᐊᓕᐊᓇᐃᑦ 
ᑲᑎᖦᖤᓕᑕᐃᓐᓇᖅᐳᒍᒃ! ᐅᖃᐅᓯᐅᖏᓐᓇᕋᑖᕋᕕᑦ! 

ᐅᖃᐅᓯᐅᖏᓐᓇᓕᒫᑦᑎᐊᕋᑖᕋᕕᑦ! ᐱᙳᐊᖃᑕᐅᔪᒪᕖᑦ? 
ᐊᑏ!” ᖁᕕᐊᓱᒃᐸᓚᑦᑎᓪᓗᓂ ᐅᖃᖅᐳᖅ. 

ᑎᕆ ᖃᓄᖅ ᑭᐅᔭᕆᐊᒃᓴᖅ ᓇᓗᓕᐅᖅᑲᕗᖅ. ᓇᑦᑎᖅ ᓱᒃᑲᔪᐊᓗᖕᒥᒃ 
ᐅᖃᓪᓚᒃᑐᖅ, ᑎᕆᐅᑉ ᑐᑭᓯᐅᒪᑦᑎᐊᙱᑕᖓ. ᑎᕆᓗ ᐅᒃᐱᕈᓱᑦᑎᐊᙱᓚᖅ 

ᐱᖃᓐᓇᕆᔭᖏᑦ ᓇᔪᖅᑎᖃᓕᕐᒪᑕ ᐋᓪᓚᔪᐊᕆᔭᒥᓂᒃ. 
“ᐊᓱ, ᐲ. . .ᐊᓲᔪᑎᑦ,” ᑎᕆ ᑭᐅᓪᓗᓂ. “ᐊᓱᑯᓗᒃ. ᑕᖃᖅᑲᒐᒪ. . .”

ᑎᕆ ᐅᖃᕇᕈᓐᓇᖅᓯᓚᐅᕐᓇᓂ, ᓇᑦᑎᖅ ᐅᖃᓕᕆᓪᓗᓂ, “ᐊᑏ, ᐱᙳᐊᓚᐅᖅᑕ!”

“ᖁᙱᐊᑐᐃᓐᓇᕐᓂᐊᖅᑰᕋᒪ ᒫᓐ?”
“ᐋᒻᒪᒃ ! ᓇᓄᖅ ᐃᕝᕕᑦ ᑕᐃᒪ!” ᓇᑦᑎᖅ, ᐅᖃᑲᐅᖅᑐᖅᖢᓂ 

ᐋᒻᒪᒃᓯᓪᓗᓂᓗ ᓇᓄᕐᒥᒃ, ᕿᒪᒃᓯᓪᓗᓂ. 

ᑎᕆᐅᑉ ᐱᖃᓐᓇᕆᔭᖏᑦ ᓇᑦᑎᕐᓗ ᐋᒻᒪᑲᓴᐅᑎᔪᑦ 
ᖁᙱᐊᖅᑕᖏᑦ. ᐊᓕᐊᓇᐃᒍᓱᖅᑰᔨᔪᐊᓘᓪᓗᑎᒃ, 
ᐃᒡᓚᑲᑕᒃᖢᑎᒡᓗ. ᐃᖅᑲᖅᓴᓕᖅᖢᓂ ᑕᐃᒪᓐᓇᑎᒋ 

ᖁᕕᐊᓱᖃᑦᑕᓚᐅᕐᒪᖔᕐᒥᓂᒃ ᐋᒻᒪᑲᓴᐅᑎᖃᑎᒋᔭᐅᓪᓗᓂ.

ᑎᕆ ᐃᒃᐱᒋᔭᐅᑦᑎᐊᕋᓱᒋᖖᒋᑦᑐᖅ. ᐱᖃᓐᓇᕆᔭᖏᑦ 
ᓇᑦᑎᕐᒥᒃ ᖁᕕᐊᓱᖃᑎᖃᑦᑎᐊᕐᒪᑕ. ᒥᑕᕈᓘᔭᒐᒃᓴᖃᖅᖢᑎᒡᓗ 

ᑎᕆ ᐊᐅᓪᓚᖅᓯᒪᑎᓪᓗᒍ ᐊᑐᖅᑐᕕᓂᕐᓂᒃ 
ᑎᒃᓯᓈᕿᒐᒃᓴᖃᑦᑎᐊᖅᑰᔨᓪᓗᑎᒃ. 

ᓇᑦᑎᖅ ᐱᖃᑕᐅᖖᒋᓪᓗᓂ ᑎᕆᐅᑉ ᐱᖃᓐᓇᕆᔭᓂ 
ᐱᙳᐊᖃᑎᒋᔪᒪᒐᓗᐊᖅᐸᐃᑦ. ᓇᑦᑎᖅ ᓂᐱᒃᑭᐅᓗᐊᕐᒪᑦ, 

ᐅᖃᕇᖅᑎᓐᓇᖓ ᓂᓪᓕᓕᕇᖃᑦᑕᕐᒪᑦ. ᑎᕆ ᑭᖖᒎᒪᒃᑎᓕᖅᐳᖅ 
ᐃᓕᖅᑯᓯᕆᔭᐅᓚᐅᖅᑐᒥᒃ ᓇᑦᑎᖅ ᐃᓚᓕᐅᑎᓚᐅᖅᑎᓐᓇᒍ.

ᑎᕆ ᑐᑭᑖᖅᑐᖅ ᐊᖏᕐᕋᓕᕐᓂᕐᒥᓂᒃ. ᐱᖃᓐᓇᕆᔭᓂ ᖃᖓᑭᐊᖅ 
ᐱᙳᐊᖃᑎᒋᖔᓛᓕᖅᐸᐃᑦ, ᓇᑦᑎᖅ ᐃᓚᐅᔪᓐᓃᖅᐸᑦ. 
ᑎᕆ ᒪᑭᖦᖢᓂ, ᓄᒫᓱᓗᐊᒧᑦ ᐅᔾᔨᕈᓱᒍᓐᓃᖅᑐᖅ ᓇᒧᑦ 

ᐱᓱᒃᑲᓗᐊᕐᒪᖔᑦ. ᓈᑦᑐᓂ  ᐅᔭᖅᑲᒧᑦ ᑐᓐᓇᒥ, ᓰᖅᑯᓂ ᑭᓕᖅᐹ!
“ᐊ’ᐋ!” ᑎᕆ ᑐᖅᖢᓚᕗᖅ. 

“ᐊᐃᑦᑖ!” ᓇᑦᑎᖅ ᑐᖅᖢᓚᒋᕗᖅ. ᐅᐸᒍᑎᑲᐅᖅᑐᖅᖢᓂᓗ ᑎᕆᒧᑦ, 
ᐊᓯᖏᑦ ᒪᓕᒃᖢᑎᒃ. “ᖃᓄᐃᖖᒋᒃᑲᓗᐊᖅᐱᑦ? ᐋᓐᓂᐊᕕᑦ?” 

ᓇᑦᑎᖅ ᐊᐱᕆᕗᖅ.

“ᖃᓄᐃᖖᒋᑦᑐᖓ, ᑭᓯᐊᓂ. . .ᐋ’ᐋ!” ᑎᕆ ᐅᖃᖅᖢᓂ. 
ᐊᒃᓱᐊᓗᒃ ᐋᓐᓂᖅᑐᖅ ᑎᕆ. 

ᓇᑦᑎᖅ ᕿᒥᕐᕈᕗᖅ ᑎᕆᐅᑉ ᓂᐅᖓᓂᒃ. “ᐊᕐᖏᖅᑐᑎᑦ 
ᐊᒻᒪᓗ ᐊᐅᒃᑐᑎᒃ. ᐅᐊᑦᑎᐊᕈᐊᐃ. ᖃᐅᔨᒪᔭᖃᖅᑐᖓ 
ᐊᑐᕈᓐᓇᖅᑐᒥᒃ. ᐅᑎᕇᓕᖕᒐᔪᖓ!” ᓇᑦᑎᖅ ᐅᖃᖅᖢᓂ. 

ᑎᕆ ᐅᖃᕈᓐᓇᖅᓯᓚᐅᕐᓇᓂᓘᓐᓃᑦ, ᓇᑦᑎᖅ 
ᕿᒪᒃᓯᑲᐅᖅᑐᖅᖢᓂ. ᑎᕆ ᐃᓱᒪᕗᖅ ᓇᑦᑎᖅ 

ᓇᒧᙵᐅᖕᒪᖔᑦ ᐊᒻᒪᓗ ᑭᓱᐊᓗᖕᒥᒃ ᐊᐃᖅᖠᕐᒪᖔᑦ.

ᓇᑦᑎᖅ ᐅᑎᖅᑐᖅ ᑕᖃᔪᐊᓘᓪᓗᓂ ᑐᐊᕕᕐᓂᑯᒥᓄᑦ. ᑎᕆᐅᑉ ᑕᑯᕚ 
ᑎᒍᒥᐊᖅᑐᖅ ᒪᓂᕐᓂᒃ ᐸᐅᕐᖓᓂᒡᓗ.

“ᐅᑯᐊ ᑭᓱᒧᑦ?” ᐊᐱᕆᕗᖅ ᑎᕆ. 

“ᐊᓈᓇᒪ ᐃᒪᐃᓕᐅᓲᕆᕚᖓ ᐋᓐᓂᖅᑐᕕᓂᐅᔭᕌᖓᒪ. ᒪᓃᑦ ᑕᕆᐅᕐᒧᑦ 
ᒥᓱᒃᓯᒪᔪᑦ, ᐃᑲᔫᑎᓂᐊᖅᑐᑦ ᐋᓐᓂᐊᖅᑕᕐᓄᑦ,” ᓇᑦᑎᖅ ᐅᖃᖅᐳᖅ.

ᓇᑦᑎᐅᑉ ᓂᑲᒋᓪᓗᓂᐅᒃ ᓇᕿᑎᖅᐹ ᑎᕆᐅᑉ ᑭᓕᕋᑖᖅᑕᖓ. 
ᐋᓐᓂᕐᓇᓚᐅᕋᓗᐊᖅᖢᓂ, ᐃᓗᐊᖅᓯᔾᔫᒥᔪᖅ ᑎᕆ. 

“ᐃᕝᕕᓪᓕ,” ᓇᑦᑎᖅ ᐅᖃᖅᐳᖅ. ᑎᕆ ᒪᓂᕐᒥᒃ ᐃᓕᓯᕗᖅ 
ᑭᓕᕐᒥᓄᑦ, ᐃᔾᔪᐊᑦᑎᐊᕆᐊᖅᖢᓂᐅᒃ ᓇᑦᑎᖅ. 
“ᐅᐊ, ᐊᑑᑎᓪᓚᑦᑖᖅᑐᖅ!” ᑎᕆ ᐅᖃᖅᑐᖅ. 
ᓇᑦᑎᕐᒧᑦ ᐃᑲᔪᕐᒪᑦ ᖁᔭᓕᕗᑦ ᐱᖃᓐᓇᕇᑦ.

“ᒪᓂᖅ ᓂᐅᓐᓄᑦ ᐊᑐᖅᐸᑦ, ᑭᓱᒧᓪᓕ 
ᐊᑐᕐᒪᑕ ᐸᐅᕐᖓᐃᑦ?” ᐊᐱᕆᓪᓗᓂ ᑎᕆ.  

“ᐄ, ᐅᑯᐊ?” ᐊᐱᕆᓪᓗᓂ ᓇᑦᑎᖅ, 
ᐅᖁᒻᒥᖅᓯᓪᓗᓂᓗ. “ᐅᑯᐊ ᒪᒪᕐᒪᑕ 
ᐃᓗᐊᖅᓯᔾᔫᒥᔾᔪᑎᒋᓂᐊᕋᕕᒋᑦ 

ᓂᕆᓂᐊᖅᑕᑎᑦ!” 
ᐃᒡᓚᖅᓯᕗᑦ. ᓇᑦᑎᖅ ᐸᐅᕐᖕᒐᕐᓂᒃ 
ᑐᓂᓯᓪᓗᓂᓗ ᑎᕆᒧᑦ ᐊᒥᐊᒃᑯᖏᑦ 

ᐊᓯᖏᓐᓄᑦ ᑐᓂᓪᓗᓂᒋᑦ.

“ᐊᖏᕐᕋᐅᑎᓚᐅᕐᓚᑦᑎᒋᑦ!” ᓇᑦᑎᖅ ᐅᖃᖅᐳᖅ. 
ᓇᑦᑎᐅᓪᓗ ᑎᕆ ᕿᓗᓇᓱᓕᖅᑐᓂᐅᒃ. 

ᑎᕆ ᐃᑲᔪᖅᑕᐅᕗᖅ ᓇᑦᑎᕐᒧᑦ  ᐅᒥᖕᒪᖕᒧᓪᓗ. 
ᑕᖃᐃᖅᓯᑦᑎᐊᕐᓂᐊᕐᒪᑦ ᓂᐅᖓ. 

“ᓇᑦᑎᖅ, ᖁᔭᓐᓇᒦᒃ ᐃᑲᔪᖅᑲᐅᒐᕕᖖᒐ 
ᐅᓪᓗᒥ,” ᑎᕆ ᐅᖃᖅᐳᖅ ᐱᓲᔮᕐᔪᒃᖢᑎᒃ. 

“ᒪᒥᐊᓇᖅ ᐋᒻᒪᑲᓴᐅᑎᖃᑕᐅᔪᒪᖅᑲᐅᖖᒋᓐᓇᒪ. 
ᑕᖃᓯᒪᓗᐊᖅᑲᐅᒐᒪ.”

“ᖃᓄᐃᖖᒋᑦᑐᖅ.” ᐅᖃᖅᐳᖅ ᓇᑦᑎᖅ. “ᖃᐅᔨᒪᔪᖓ 
ᐅᖃᓪᓚᓗᐊᖅᑲᐅᓂᓐᓂᒃ ᑲᑎᓕᓵᖅᑐᓄᒃ. ᐃᓛᓐᓂᒃᑯᑦ 

ᑕᐃᒪᐃᓲᖑᒐᒪ. ᖁᕕᐊᓱᓕᖅᑐᐊᓘᖃᑦᑕᕋᒪ. 
ᓄᖅᑲᖓᑎᑦᑐᓐᓇᐃᓪᓕᖃᑦᑕᕋᒃᑯ. 

ᓱᖏᐅᑎᓂᐊᕋᓗᐊᖅᑐᑎᑦ ᐱᖃᓐᓇᕇᓕᕋᓐᓄᒃ.” 
ᑎᕆ ᖁᖓᖦᖢᓂ ᓇᑦᑎᕐᒧᑦ. “ᐊᑯᓃᒃ!” ᐅᖃᖅᖢᓂᓗ ᑎᕆ.

ᑎᕆ ᐃᒻᒥᓂᒃ ᓈᒻᒪᒃᓴᑦᑎᐊᕈᓃᖅᑐᖅ 
ᓇᑦᑎᕐᒥᒃ ᐱᖃᑎᖃᕈᒪᖅᑲᐅᖏᓐᓂᖓᓂᒃ. 
ᖃᐅᔨᕙᓪᓕᐊᒐᒥᐅᒃ, ᐅᔾᔨᕈᓱᓕᖅᑐᖅ 

ᐱᖃᓐᓇᕇᑦᑎᐊᕐᓂᐊᖅᑑᒃ. 
ᑎᕆ ᖁᕕᐊᓱᒃᑐᖅ ᐱᖃᓐᓇᕆᔭᖅᑖᕋᒥ.

NEW FRIEND



ᑎᕆ ᓂᐅᕐᕈᓯᒪᓚᐅᖅᐳᖅ ᐃᓚᖏᓐᓄᑦ, ᒫᓐᓇᓗ ᐅᑎᖅᓯᒪᓕᕋᒥ  
ᐊᑯᓂᒍᓱᒃᐳᖅ ᐱᖃᓐᓇᕆᔭᖏᓐᓂᒃ ᐊᓃᕋᔭᖃᑎᖃᕆᐊᖓ. 

